
1.0 Cúlra – cé sinne agus cad a dhéanaimid 
 

Bunaíodh an Rialálaí Carthanas mar Údarás neamhspleách ar bhonn reachtúil i mí Dheireadh 

Fómhair 2014 de réir an Achta Carthanas 2009. Táimid freagrach as gach eagraíocht 

charthanúil (‘carthanais’) a dhéanann gníomhaíochtaí i bPoblacht na hÉireann a chlárú agus 

a rialáil.  

 

Déileálaimid le hábhair imní faoi charthanais freisin agus, faoi Chuid 4 den Acht Carthanas 

2009, tá sé de chumhacht ag an Rialálaí Carthanas cigirí a cheapadh chun imscrúdú a 

dhéanamh ar ghnóthaí aon charthanais. 

 

Soláthraímid seirbhísí do charthanais áirithe freisin, lena n-áirítear ceapadh iontaobhaithe 

carthanais nua agus diúscairt maoine carthanais a údarú i gcás nach bhfuil aon chumhacht 

díola ag carthanas chun déileáil leis an maoin. Ceadaímid scéimeanna Cy-près freisin, lena n-

údaraítear athruithe ar thairbhithe aon bhronntanais charthanúil, amhail tiomnacht in 

uacht, agus athruithe ar na coinníollacha a bhfuil feidhm acu maidir le bronntanas den sórt 

sin. 

 

Is iad seo a leanas na feidhmeanna atá ag an Rialálaí Carthanas - 

• iontaoibh agus muinín an phobail as bainistiú agus riaradh iontaobhas carthanúil 

agus eagraíochtaí carthanúla a mhéadú. 

• comhlíonadh a ndualgas ag iontaobhaithe carthanas a chur chun cinn i rialú agus 

bainistiú iontaobhas carthanúil agus eagraíochtaí carthanúla. 

• úsáid éifeachtach maoine iontaobhas carthanúil nó eagraíochtaí carthanúla a chur 

chun cinn. 

• cuntasacht eagraíochtaí carthanúla do dheontóirí agus do thairbhithe bronntanas 

carthanúil, agus don phobal, a chinntiú. 

• tuiscint a chur chun cinn ar an gceanglas gur chun leas an phobail a bheidh 

aidhmeanna carthanúla. 

• clár d’eagraíochtaí carthanúla a bhunú agus a chothabháil. 

• comhlíonadh an Achta Carthanas 2009 ag eagraíochtaí carthanúla a chinntiú, agus 

faireachán a dhéanamh ar an gcéanna. 

• imscrúduithe a dhéanamh de réir an Achta Carthanas 2009. 

• feabhas ar riaradh agus bainistiú eagraíochtaí carthanúla a spreagadh agus a éascú 

trí fhaisnéis nó comhairle a sholáthar, lena n-áirítear go háirithe ar mhodh 

treoirlínte, cód cleachtais agus doiciméad bunreachtúil eiseamláireach a eisiúint (nó, 

de réir mar is cuí leis, a cheadú). 

• cibé gníomhaíochtaí a sheoladh nó cibé faisnéis (lena n-áirítear faisnéis staidrimh) a 

fhoilsiú a bhaineann le heagraíochtaí carthanúla agus iontaobhais charthanúla agus 

is cuí leis. 

• faisnéis (lena n-áirítear faisnéis staidrimh) nó comhairle a sholáthar don Aire, nó 

tograí a chur faoina bhráid nó faoina bráid, maidir le hábhair a bhaineann le 

feidhmeanna an Rialálaí. 

 

2.0 Ráiteas Beartais 
 

Leis an Acht um Nochtadh Cosanta, 2014, arna leasú leis an Acht um Nochtadh Cosanta, 

2022 (“an tAcht um Nochtadh Cosanta”), soláthraítear creat reachtúil ar laistigh de a 

fhéadfaidh oibrithe ábhair imní a chur in iúl maidir le héagóiritheoireacht iomchuí a tháinig 

ar a n-aird le linn a gcuid oibre, agus fios acu go bhféadfaidh siad leas a bhaint as cosaintí 

suntasacha fostaíochta agus as cosaintí eile i gcás go ndéanfaidh a bhfostóir iad a phionósú, 

nó go bhfulaingeoidh siad aon aimhleas, mar gheall ar nochtadh cosanta a dhéanamh.  

Tá rún daingean ag an Rialálaí Carthanas a chinntiú go gcomhlíonfaidh sé go hiomlán na 

hoibleagáidí reachtúla atá air mar dhuine forordaithe i ndáil le nochtaí cosanta.   
 

3.0 Raon feidhme 
 

Faoi Ionstraim Reachtúil Uimh. 367 de 2020, sainíodh Príomhfheidhmeannach an Rialálaí 

Carthanas mar ‘Dhuine Forordaithe’ chun nochtaí a fháil maidir le héagóiritheoireachtaí 

iomchuí i leith gach ní a bhaineann le rialáil carthanas de bhun an Achta Carthanas 2009.  

Is é an phríomhfhreagracht atá ar Phríomhfheidhmeannach an Rialálaí Carthanas mar 

Dhuine Forordaithe faoin Acht um Nochtadh Cosanta, 2014, ná céannacht an Duine 

Tuairiscithe1 a chosaint a mhéid is mó is féidir agus an fhaisnéis atá tugtha sa nochtadh a 

scrúdú de réir a ghnáthnósanna imeachta le haghaidh a fheidhmeanna reachtúla a chur i 

gcrích.   

 

4.0 Cuspóir 
 

Leagtar amach sa doiciméad seo na nósanna imeachta a chuireamar i bhfeidhm chun 

oibrithe, mar atá sainmhínithe san Acht um Nochtadh Cosanta, a éascú i gcás gur mian leo 

nochtadh cosanta a dhéanamh don Rialálaí Carthanas faoi alt 7 den Acht um Nochtadh 

Cosanta, 2014. 

 

Is é cuspóir an doiciméid seo treoir a thabhairt d’oibrithe a bhfuil baint acu le carthanais 

chláraithe maidir leis na nósanna imeachta atá le leanúint i gcás gur mian leo nochtadh 

cosanta a dhéanamh don Rialálaí Carthanas.  

 

Tá an doiciméad seo tugtha chun críocha faisnéise amháin. Ní ionann é agus comhairle dlí 

agus níor cheart brath air ar an mbealach sin.  

 

5.0 Cur i bhfeidhm 

Is duine forordaithe faoin Acht um Nochtadh Cosanta atá i bPríomhfheidhmeannach an 

Rialálaí Carthanas i ndáil le gach ní a bhaineann le rialáil carthanas de bhun an Achta 

Carthanas 20092, agus tá freagracht fhoriomlán ar an bPríomhfheidhmeannach as a chinntiú 

go ndéileáiltear le nochtaí cosanta de réir an Achta um Nochtadh Cosanta.  

 

Tá an ghnáthfhreagracht laethúil as na nósanna imeachta atá leagtha amach sa doiciméad 

seo a oibriú tarmligthe chuig an Aonad um Chomhlíonadh agus Forfheidhmiú. Is daoine 

                                                                 
1 Is ionann Duine Tuairiscithe agus an duine a dhéanann an nochtadh cosanta ar aon dul leis an Acht um 
Nochtadh Cosanta, 2014, arna leasú 
2 Airteagal 2 den Ordú fán Acht um Nochtadh Cosanta, 2014 (Nochtadh do Dhaoine Forordaithe), 2020 (I.R. 
Uimh. 367 de 2020) 

ainmnithe faoi alt 7A(7) den Acht um Nochtadh Cosanta iad an Stiúrthóir um Chomhlíonadh 

agus Forfheidhmiú, an Ceann um Fhaireachán ar Chomhlíonadh agus an Ceann um 

Imscrúduithe agus Forfheidhmiú laistigh den Rialálaí Carthanas. 

Tá feidhm ag na nósanna imeachta seo maidir le gach oibrí a bhfuil baint acu le carthanais, 

mar atá sainmhínithe in alt 3 den Acht um Nochtadh Cosanta. Áirítear leo sin:  

(a) fostaithe reatha, cibé acu is fostaithe buana nó fostaithe sealadacha iad; 

(b) iarfhostaithe nó fostaithe ar scor; 

(c) conraitheoirí agus sainchomhairleoirí neamhspleácha; 

(d) oiliúnaithe; 

(e) baill foirne gníomhaireachta; 

(f) stiúrthóirí nó iontaobhaithe; 

(g) scairshealbhóirí; 

(h) oibrithe deonacha; agus 

(i) iarratasóirí ar phost. 

Níl feidhm ag an Acht um Nochtadh Cosanta, ach amháin maidir le hoibrithe. Níl aon 

fheidhm aige maidir le daoine den phobal i gcoitinne. Is mar ábhair imní a chaithfidh an 

Rialálaí Carthanas le nochtaí cosanta ó dhaoine den phobal i gcoitinne. Déileálfar leo ar aon 

dul lenár mBeartas maidir le hÁbhair Imní, rud atá ar fáil ar líne.3 

 

6.0 Cad is ‘Nochtadh Cosanta’ ann?  

Tá nochtadh cosanta sainmhínithe mar nochtadh faisnéise iomchuí a bhféadfar, i dtuairim 

réasúnach an oibrí, éagóiritheoireacht iomchuí amháin nó níos mó a léiriú ann, a tháinig ar 

aird an oibrí i gcomhthéacs oibre agus a dhéantar ar an modh a fhorordaítear san Acht um 

Nochtadh Cosanta. Tríd is tríd, tugtar leis an Acht spreagadh d’oibrithe an fhaisnéis iomchuí 

a thuairisciú dá bhfostóir ar dtús. 

Maidir le hoibrí atá ag déanamh nochtadh cosanta don Rialálaí Carthanas, ní mór dó/di 

tuairim réasúnach a bheith aige/aici freisin -  

1. go dtagann an fhaisnéis atá á nochtadh aige/aici faoi shainchúram an Rialálaí 

Carthanas, agus 

                                                                 
3 Ar fáil ag:  www.charitiesregulator.ie 

https://www.charitiesregulator.ie/

2. go bhfuil an fhaisnéis (agus aon líomhain atá inti) fíor go substaintiúil.  

6.1 Míniú ar na príomhthéarmaí 

• Faisnéis Iomchuí: ciallaíonn sé seo faisnéis fhíorasach a thagann ar aird an oibrí i 

gcomhthéacs oibre agus a bhféadfar, i dtuairim réasúnach an oibrí, 

éagóiritheoireacht iomchuí amháin nó níos mó a léiriú inti. Ní ionann é sin agus 

líomhain a dhéanamh ar bhonn ábhair amhrais nach bhfuil bunaithe ar aon ní 

inbhraite. Ní cheanglaítear ar aon oibrí imscrúdú a dhéanamh ná fianaise a bhailiú ar 

éagóiritheoireacht. 

 

• Tuairim Réasúnach: is é atá i gceist leis seo tuairim i bhfíoras agus forais réasúnacha 

a thacaíonn leis an tuairim sin araon. Cé gur féidir go mbeidh meascán d’fhíorais 

oibiachtúla, d’imthosca oibiachtúla, de bharúil oibiachtúil agus de bhreithiúnas 

oibiachtúil i gceist léi, ní áirítear léi tuairimíocht fhánach ná tuairim a bhunú ar 

imthosca nó conclúidí neamhdhóchúla. 

Ní mór duit tuairim réasúnach a bheith agat go léirítear éagóiritheoireacht san 

fhaisnéis atá á nochtadh nó go bhféadfar éagóiritheoireacht a léiriú inti. Ní 

chiallaíonn an téarma ‘tuairim réasúnach’ nach mór an tuairim a bheith ceart. Cé gur 

féidir go mbeidh forais réasúnacha agat le tuairim a bheith agat go bhfuil cineál éigin 

éagóiritheoireachta ar siúl bunaithe ar do bharúlacha, is féidir go dtarlóidh sé ina 

dhiaidh sin nach raibh an ceart agat. Ní bhfaighfear na cosaintí a ghabhann leis an 

Acht um Nochtadh Cosanta i gcás go ndéanfar nochtadh is eol a bheith bréagach. 

 

• Éagóiritheoireacht Iomchuí: i gcás nochtaí cosanta a fhaigheann an Rialálaí 

Carthanas ó oibrithe, tagraíonn sé seo d’éagóiritheoireacht i gcarthanais. Leagtar 

éagóiritheoireachtaí iomchuí amach mar a leanas in alt 5(3) den Acht um Nochtadh 

Cosanta: 

(a) Déanamh ciona; 

(b) Mainneachtain duine déanamh de réir aon oibleagáide dlíthiúla, seachas 

oibleagáid dhlíthiúil a eascraíonn faoi chonradh fostaíochta an oibrí nó faoi 

chonradh eile trína ngeallann an t-oibrí aon obair nó seirbhísí a dhéanamh nó a 

chomhlíonadh go pearsanta; 

(c) Iomrall ceartais; 

(d) Sláinte agus sábháilteacht aon duine aonair a chur i mbaol; 

(e) Damáiste a dhéanamh don chomhshaol; 

(f) Úsáid neamhdhleathach nó úsáid mhíchuí eile a bhaint as cistí nó acmhainní 

comhlachta phoiblí, nó as airgead poiblí eile; 

(g) Gníomh nó neamhghníomh a bheith á dhéanamh ag comhlacht poiblí nó thar a 

cheann, ar gníomh nó neamhghníomh é atá leatromach, idirdhealaitheach nó 

mórfhaillíoch nó ar mór-mhíbhainistíocht atá ann; nó 

(h) Faisnéis a bhféadfar aon ní a thagann faoi réim aon cheann de mhír (a) go mír (g) 

roimhe seo a léiriú inti a cheilt nó a scriosadh nó cásanna ina bhfuil faisnéis den 

sórt sin á ceilt nó á scriosadh nó inar dócha go ndéanfar í a cheilt nó a scriosadh. 

Ní éagóiritheoireacht iomchuí atá in aon ní a bhaineann le casaoidí idirphearsanta a 

dhéanann difear eisiach do Dhuine Tuairiscithe. 

 

7.0 Nochtaí Anaithnide  

Ní eisiatar nochtaí anaithnide ón gcosaint a ghabhann leis an Acht um Nochtadh Cosanta. 

Féadfaidh an Rialálaí Carthanas gníomhú i leith nochtaí anaithnide a mhéid is féidir 

déanamh amhlaidh. Má roghnaíonn tú nochtadh cosanta a dhéanamh go hanaithnid dúinn, 

is féidir go gcuirfear srian leis an gcumas atá againn gníomhú toisc nach mbeimid in ann 

teagmháil a dhéanamh leat chun tuilleadh faisnéise a fháil.  Is féidir go mbeidh impleachtaí 

aige sin don duine tuairiscithe freisin, i gcás go mbeidh sé/sí ag iarraidh leas a bhaint as na 

cosaintí iomlána a ghabhann leis an Acht um Nochtadh Cosanta, mar shampla na cosaintí sin 

i ndáil le pionósú. 

 

Maidir le hoibrí a rinne tuairisc anaithnid agus a ndéanfar é/í a shainaithint agus a phionósú 

ina dhiaidh sin, caithfear leis/léi amhail is dá ndéanfadh sé/sí nochtadh cosanta faoin Acht 

um Nochtadh Cosanta agus beidh sé/sí i dteideal na gcosaintí céanna le Duine Tuairiscithe. 

8.0 Comhairle a Fháil 
 

Ní fhéadfaidh an Rialálaí Carthanas aon chomhairle dlí a thairiscint.  

 

Thug an Roinn Caiteachais Phoiblí, Sheachadadh PFN agus Athchóirithe cúnamh airgeadais 

do Transparency International Ireland chun líne chabhrach ‘Speak Up’ a oibriú. Chun 

sainchomhairle rúnda a fháil saor in aisce, is féidir leat glao a chur ar an líne chabhrach ar 

1800 844 866 nó an treoir ‘Speak Up Safely’ a íoslódáil ó shuíomh Gréasáin na 

heagraíochta.4 Má tá tú ag smaoineamh faoi nochtadh cosanta a dhéanamh, molaimid duit 

comhairle a lorg sula ndéanfaidh tú aon nochtadh, cibé acu ó chomhairleoir dlí nó ó ionadaí 

ceardchumainn nó ón mbeirt díobh. 

 

9.0 Cosaintí d’Oibrithe 
 

9.1 Céannacht a Chosaint  

Tá oibleagáid dhlíthiúil ar fhaighteoir an nochta chosanta agus ar aon duine a dtarchuirtear 

nochtadh cosanta chuige/chuici céannacht an Duine Tuairiscithe a choinneáil faoi rún. 

Déanfaidh an Rialálaí Carthanas gach beart réasúnach chun caitheamh go rúnda íogair le 

nochtaí cosanta a dhéantar de réir na nósanna imeachta seo.  

 

I gcás go ndéanfar nochtadh cosanta don Rialálaí Carthanas, foráiltear leis an Acht um 

Nochtadh Cosanta nach ceadmhach don Rialálaí Carthanas aon fhaisnéis lena bhféadfaí an 

Duine Tuairiscithe a shainaithint a nochtadh do dhuine eile, ach amháin i gcás:  

(a) go dtabharfaidh an Duine Tuairiscithe toiliú sainráite,  

(b) gur oibleagáid riachtanach chomhréireach a fhorchuirtear le dlí é an nochtadh a 

dhéanamh,  

(c) go léireoidh an Rialálaí Carthanas go ndearna sé gach beart réasúnach chun nach 

ndéanfaí céannacht an Duine Tuairiscithe a nochtadh, nó 

                                                                 
4 An suíomh Gréasáin ‘Speak Up Safely’ – ar fáil ag: https://transparency.ie 

https://transparency.ie/

(d) go mbeidh tuairim réasúnach ag an Rialálaí Carthanas gur gá an chéannacht a 

nochtadh chun baol tromaí do shlándáil an Stáit, do shláinte an phobail, do 

shábháilteacht an phobail nó don chomhshaol a chosc. 

I gcás go gcinnfear gur gá faisnéis a eisiúint lena bhféadfar céannacht an Duine Tuairiscithe a 

nochtadh nó lena nochtfar céannacht an Duine Tuairiscithe, cuirfear an Duine Tuairiscithe ar 

an eolas faoin gcinneadh sin nuair is féidir roimh an eisiúint, ach amháin i gcás go gcuirfeadh 

fógra den sórt sin na nithe seo a leanas i mbaol:  

(a) an éagóiritheoireacht iomchuí lena mbaineann a imscrúdú go héifeachtach,  

(b) baol tromaí do shlándáil an Stáit, do shláinte an phobail, do shábháilteacht an 

phobail nó don chomhshaol a chosc, nó  

(c) coireacht a chosc nó cion coiriúil a ionchúiseamh. 

9.2 Cosaint ar Phionósú  

Soláthraítear leis an Acht um Nochtadh Cosanta leigheasanna sonracha d’oibrithe a 

ndéantar iad a phionósú mar gheall ar nochtadh cosanta a dhéanamh. Áirítear le pionósú 

aon ghníomh nó neamhghníomh, díreach nó indíreach, a d’fhéadfadh díobháil éagórach a 

dhéanamh d’oibrí, agus áirítear leis na nithe seo a leanas; 

 

(a) fionraí, asleagan nó dífhostú;  

(b) ísliú céime, deis ar ardú céime a chailleadh nó ardú céime a choimeád siar; 

(c) aistriú dualgas, athrú ar shuíomh áite oibre, laghdú ar phá, athrú ar uaireanta 

oibre; 

(d) aon bheart araíonachta, iomardú nó pionós eile a fhorchur nó a riar (lena n-

áirítear pionós airgeadais); 

(e) comhéigean, imeaglú, ciapadh, dúdhiúltú; 

(f) idirdhealú, míbhuntáiste, cóir éagórach; 

(g) díobháil, damáiste, caillteanas, oiliúint a choimeád siar, measúnú diúltach maidir 

le feidhmíocht nó teistiméireacht dhiúltach fostaíochta;  

(h) mainneachtain conradh fostaíochta sealadach a aistriú ina cheann buan, i gcás 

go raibh ionchas dlisteanach ann go dtairgfí fostaíocht bhuan; 

(i) mainneachtain conradh fostaíochta sealadach a athnuachan nó é a 

fhoirceannadh go luath;  

(j) damáiste, lena n-áirítear damáiste do chlú an oibrí, go háirithe ar na meáin 

shóisialta, nó caillteanas airgeadais, lena n-áirítear caillteanas gnó agus 

caillteanas ioncaim; 

(k) dúliostáil ar bhonn comhaontú neamhfhoirmiúil nó foirmiúil ar fud na hearnála 

nó an tionscail, a d’fhéadfadh a fhágáil nach bhfaighidh an duine fostaíocht san 

earnáil nó sa tionscal amach anseo; 

(l) foirceannadh luath nó cealú conartha le haghaidh earraí nó seirbhísí;  

(m) ceadúnas nó cead a chealú;  

(n) atreorú síciatrach nó leighis.  

I dtéarmaí leathana, is féidir go mbeidh daoine a dhéanann nochtadh cosanta don Rialálaí 

Carthanas i dteideal leigheasanna nó cosaintí a fháil faoin Acht um Nochtadh Cosanta i gcás 

go bhfulaingeoidh siad idirdhealú éagórach óna bhfostóir. 

Más rud é go ndéanfar tú a phionósú, is féidir go mbeidh ort sásamh a lorg trí phróisis 

inmheánacha laistigh de d’áit fostaíochta nó trí phróisis sheachtracha amhail an Coimisiún 

um Chaidreamh san Áit Oibre. Níl aon ról ag an Rialálaí Carthanas maidir le cúnamh a 

thabhairt do dhaoine aonair a ndearnadh iad a phionósú mar gheall ar nochtadh cosanta a 

dhéanamh agus molann sé go láidir duit sainchomhairle a fháil ina leith sin.  

 

Díolúine ó Dhliteanas Sibhialta agus Cosaint Dhleathach  

De bhun alt 14(1) den Acht um Nochtadh Cosanta, ní bheidh in imeachtaí sibhialta in 

aghaidh Duine Tuairiscithe a dhéanfaidh nochtadh cosanta aon chúis chaingne i leith an 

nochta chosanta, seachas in imeachtaí i leith clúmhillte.   

De bhun alt 15 den Acht um Nochtadh Cosanta, in ionchúiseamh duine i leith aon chion lena 

dtoirmisctear nó lena sriantar faisnéis a nochtadh, is cosaint é don duine a shuíomh gur 

nochtadh cosanta an nochtadh, nó gur chreid an duine le réasún gur nochtadh cosanta an 

nochtadh, tráth an chiona líomhnaithe. 

Ciallaíonn na hailt sin nach mbeidh aon dliteanas ann i leith sárú rúndachta i gcás go 

ndéanfar nochtadh cosanta don Rialálaí Carthanas de réir an Achta um Nochtadh Cosanta.  

10.0 Conas Nochtadh Cosanta a Dhéanamh 
 

Molann an Rialálaí Carthanas go mbeadh na mionsonraí seo a leanas ar a laghad i nochtadh 

cosanta:  

(a) ráiteas á rá go bhfuil an nochtadh á dhéanamh faoin Acht um Nochtadh Cosanta, 

2014, arna leasú;  

(b) ainm an Duine Tuairiscithe, a p(h)ost san eagraíocht, a (h)áit oibre agus a 

s(h)onraí teagmhála rúnda;  

(c) dáta na héagóiritheoireachta líomhnaithe (más eol) nó an dáta a tosaíodh nó a 

sainaithníodh an éagóiritheoireacht líomhnaithe; 

(d) cé acu a chreidtear nó nach gcreidtear go bhfuil an éagóiritheoireacht 

líomhnaithe fós ar siúl; 

(e) cé acu a nochtadh nó nár nochtadh an éagóiritheoireacht líomhnaithe cheana 

féin agus, má nochtadh, cé dó/di a rinneadh an nochtadh, cén uair a rinneadh an 

nochtadh agus cén gníomh a rinneadh ina leith; 

(f) faisnéis fhíorasach maidir le cineál sonrach na héagóiritheoireachta líomhnaithe, 

cad atá ag tarlú/cad a tharla agus conas atá sé ag tarlú/conas a tharla sé, mar aon 

le haon fhaisnéis nó sonraí tacaíochta; agus 

(g) aon fhaisnéis iomchuí eile.  

Féadfar nochtadh cosanta a chur isteach – 

tríd an ríomhphost chuig: protecteddisclosures@charitiesregulator.ie  

 

tríd an bpost chuig:  

Nochtadh Cosanta  

An Rialálaí Carthanas 

3 Duga Sheoirse 

An Lárionad Seirbhísí Airgeadais Idirnáisiúnta 

Baile Átha Cliath 1 

D01X5X 

nó,  

 

mailto:protecteddisclosures@charitiesregulator.ie

trí ghlao a chur ar: (01) 6331550 

 

Tabhair faoi deara nach dtaifeadtar aon ghlaonna teileafóin. 

Ar mhaithe le soiléire, agus chun aon mhíthuiscint a sheachaint, b’fhearr go ndéanfaí 

nochtadh cosanta i scríbhinn.  Féadfar nochtadh cosanta a dhéanamh ó bhéal, áfach. 

 

11.0 Cad a tharlóidh tar éis Nochtadh Cosanta a dhéanamh? 
 

Caitear lena bhfuil i nochtadh cosanta ar an mbealach céanna a chaitear le haon ábhar imní 

eile a chuirtear in iúl don Rialálaí Carthanas. Tá feidhm ag na prionsabail ghinearálta um 

cheartas aiceanta agus um nósanna imeachta cothroma maidir le haon charthanas nó aon 

duine is ábhar d’imscrúdú. Agus é ag tabhairt faisnéis don duine a rinne nochtadh cosanta, 

féachfaidh an Rialálaí Carthanas chuige nach sáróidh sé na cearta dlíthiúla atá ag aon 

charthanas ar cuireadh éagóiritheoireacht ina leith. 

 

Admhóidh an Rialálaí Carthanas go bhfuarthas an nochtadh cosanta laistigh de sheacht lá ón 

nochtadh a fháil, ach amháin i gcás go n-iarrfaidh an Duine Tuairiscithe a mhalairt go 

sainráite, i gcás go mbeidh an nochtadh cosanta anaithnid agus nach soláthróidh an Duine 

Tuairiscithe aon sonraí teagmhála, nó i gcás go mbeidh tuairim réasúnach ag an Rialálaí 

Carthanas go gcuirfí cosaint chéannacht an Duine Tuairiscithe i gcontúirt dá n-admhófaí go 

bhfuarthas an tuairisc. 

 

11.1 Measúnú Tosaigh  

I gcás go bhfaighfear nochtadh éagóiritheoireachta líomhnaithe, déanfar measúnú tosaigh. 

Tá ceithre thoradh fhéideartha ag an measúnú tosaigh: 

(a) tá fianaise prima facie ann nach gcomhlíonann an nochtadh éagóiritheoireachta 

líomhnaithe na ceanglais chun cáiliú mar nochtadh cosanta de bhun an Achta um 

Nochtadh Cosanta, 

(b) tá fianaise prima facie ann go gcomhlíonann an éagóiritheoireacht líomhnaithe 

na ceanglais chun cáiliú mar nochtadh cosanta agus tagann an ní a cuireadh in iúl 

faoi shainchúram reachtúil an Rialálaí Carthanas, ach is léir gur 

mionéagóiritheoireacht í an éagóiritheoireacht agus nach gá aon bheart leantach 

eile a dhéanamh ina leith, 

(c) tá fianaise prima facie ann go gcomhlíonann an éagóiritheoireacht líomhnaithe 

na ceanglais chun cáiliú mar nochtadh cosanta ach ní thagann an ní a cuireadh in 

iúl faoi shainchúram reachtúil an Rialálaí Carthanas, nó 

(d) tá fianaise prima facie ann go gcomhlíonann an éagóiritheoireacht líomhnaithe 

na ceanglais chun cáiliú mar nochtadh cosanta agus tagann an ní a cuireadh in iúl 

faoi shainchúram reachtúil an Rialálaí Carthanas.  

 Caithfidh an Rialálaí Carthanas le gach nochtadh amhail is dá mba nochtadh cosanta é, agus 

cosnóidh sé céannacht an Duine Tuairiscithe de réir na nósanna imeachta, go dtí go mbeidh 

an measúnú tosaigh críochnaithe.  

 

Is féidir go lorgóidh an Rialálaí Carthanas tuilleadh faisnéise ón Duine Tuairiscithe chun a 

fháil amach cé acu a thagann nó nach dtagann an nochtadh faoi shainchúram an Rialálaí 

Carthanas agus/nó cé acu atá nó nach bhfuil fianaise prima facie ann gur tharla an 

éagóiritheoireacht líomhnaithe.  

I gcás go ndéanfar nochtadh cosanta anaithnid, ní bheifear in ann a admháil go bhfuarthas 

an nochtadh. 

 

11.2 Toradh an Mheasúnaithe Tosaigh  

I gcás go gcinnfear nach bhfuil aon fhianaise prima facie ann go bhféadfadh sé gur tharla an 

éagóiritheoireacht líomhnaithe, tabharfaidh an Rialálaí Carthanas fógra don Duine 

Tuairiscithe faoin gcinneadh uaidh agus faoin gcúis leis an gcinneadh sin.  

I gcás go gcinnfear go bhfuil fianaise prima facie ann gur tharla an éagóiritheoireacht 

líomhnaithe ach gur mionéagóiritheoireacht í an éagóiritheoireacht agus nach gá aon bheart 

leantach a dhéanamh ina leith, tabharfaidh an Rialálaí Carthanas fógra don Duine 

Tuairiscithe faoin gcinneadh uaidh agus faoin gcúis leis an gcinneadh sin.  

I gcás go gcinnfear go bhfuil fianaise prima facie ann gur tharla an éagóiritheoireacht 

líomhnaithe ach nach dtagann an ní faoi shainchúram reachtúil an Rialálaí Carthanas, 

tabharfaidh an Rialálaí Carthanas fógra don Duine Tuairiscithe faoi sin agus tarchuirfidh sé 

an nochtadh cosanta chuig cibé duine forordaithe eile is cuí leis an Rialálaí Carthanas, nó 

chuig an gCoimisinéir um Nochtadh Cosanta, agus tabharfaidh sé fógra don Duine 

Tuairiscithe faoin gcinneadh uaidh agus faoin gcúis leis an gcinneadh sin.  Féach an rannán 

“Nochtaí a Tharchur chuig Comhlachtaí Eile” chun tuilleadh faisnéise a fháil. 

I gcás go gcinnfear go bhfuil fianaise prima facie ann gur tharla an éagóiritheoireacht 

líomhnaithe agus go dtagann an ní faoi shainchúram reachtúil an Rialálaí Carthanas, 

tarchuirfear an ní lena imscrúdú agus tabharfar fógra don Duine Tuairiscithe faoi sin. Féach 

“Nósanna Imeachta Imscrúdaithe” chun tuilleadh faisnéise a fháil.  

I gcás go ndéanfar nochtadh cosanta anaithnid, ní bheifear in ann fógra a thabhairt don 

Duine Tuairiscithe faoi thoradh an mheasúnaithe tosaigh. 

 

11.3 Nochtaí a Tharchur chuig Comhlachtaí Eile  

Fiú amháin i gcás gur fiú tuilleadh fiosraithe a dhéanamh ar shaincheist, is féidir nach ionann 

an Rialálaí Carthanas agus an comhlacht cuí chun déileáil léi toisc nach mbaineann an ní is 

ábhar do nochtadh cosanta le héagóiritheoireacht líomhnaithe i leith nithe a bhaineann le 

rialáil carthanas faoin Acht Carthanas 2009.  In imthosca den sórt sin, tarchuirfidh an Rialálaí 

Carthanas an nochtadh cosanta chuig cibé duine forordaithe eile is cuí leis an Rialálaí 

Carthanas, nó chuig an gCoimisinéir um Nochtadh Cosanta. I gcásanna áirithe, is féidir gur gá 

don Rialálaí Carthanas an ní a tharchur chuig an nGarda Síochána, ag a bhfuil an chumhacht 

agus an fheidhm reachtúil chun nithe ar leith a imscrúdú. 

 

11.4 Nochtaí Cosanta a Imscrúdú  

Is féidir go mbuailfidh an Rialálaí Carthanas leis an duine a rinne an nochtadh cosanta chun 

tuilleadh faisnéise a fháil faoi na nithe a cuireadh in iúl. Déanfaimid measúnú ar an 

bhfaisnéis a thug an duine chun a shuí: 

• Cé acu atá nó nach bhfuil sé de chumhacht dhlíthiúil againn gníomh a dhéanamh sna 

himthosca ar leith lena mbaineann; 

• Cé acu atá nó nach bhfuil riosca ann do shócmhainní an charthanais (lena n-áirítear 

an cháil atá air) agus/nó do thairbhithe an charthanais nó don earnáil carthanas agus 

cé acu atá nó nach bhfuil riosca ann go mbainfí mí-úsáid as stádas carthanúil; 

• Cé acu ba cheart nó nár cheart do dhuine forordaithe eile, do rialálaí eile, do 

chigireacht eile nó do chomhlacht poiblí eile déileáil leis an ábhar imní; 

• An leibhéal gníomhaíochta is gá ón Rialálaí Carthanas. 

Déanfaimid an fhaisnéis ar fad atá sa nochtadh a chur sa mheá le linn ár bhfiosrúcháin agus 

breithneoimid aon riosca leanúnach atá ann. I gcás go sainaithneofar neamhchomhlíonadh 

nó díobháil do charthanas, breithneoimid cé acu a rinne nó nach ndearna na hiontaobhaithe 

carthanais aon ghníomhartha go hiomrallach nó d’aon ghnó. Breithneoimid freisin aon 

ghníomh ceartaitheach a rinneadh cheana féin agus rún luaite na n-iontaobhaithe 

carthanais as seo amach. Cinnfimid ansin cé acu is gá nó nach gá dúinn aon ghníomh a 

dhéanamh maidir leis na cumhachtaí foirmiúla atá againn a fheidhmiú nó cé acu atá nó nach 

bhfuil sé níos cuí agus níos comhréirí tacaíocht a thabhairt do na hiontaobhaithe carthanais, 

ar tacaíocht í a d’fhéadfaí a thabhairt i bhfoirm moltaí go ndéanfadh an carthanas 

gníomhartha sonracha. 

 

11.5 Cumarsáid leis an Duine Tuairiscithe  

I gcás go mbeidh nochtadh cosanta á imscrúdú ag an Rialálaí Carthanas, coinneoidh an 

Duine Ainmnithe cumarsáid ar bun leis an Duine Tuairiscithe. Tabharfar aiseolas don Duine 

Tuairiscithe ar an nochtadh cosanta laistigh de thrí mhí ón dáta a admhaíodh go bhfuarthas 

é agus, i gcás go n-iarrfar amhlaidh, gach trí mhí ina dhiaidh sin.  Más rud é gur ní casta é an 

ní, cuirfidh an Duine Ainmnithe an Duine Tuairiscithe ar an eolas faoi sin agus tabharfaidh 

sé/sí aiseolas ar an nochtadh cosanta laistigh de shé mhí.  Is é an ceanglas uileghabhálach 

nuair a bhíonn aiseolas á thabhairt ná nach gcuirfí in iúl aon fhaisnéis a d’fhéadfadh dochar a 

dhéanamh don toradh ar aon imscrúdú nó ar aon ghníomh a d’fhéadfaí a dhéanamh ina 

dhiaidh sin (e.g., forfheidhmiú nó caingean dlí eile, lena n-áirítear ionchúiseamh), mar 

shampla tríd an mbonn a bhaint den cheart chun nósanna imeachta cothroma atá ag an 

gcarthanas nó ag duine a ndearnadh tuairisc nó líomhain ina (h)aghaidh. 

I gcás go ndéanfar nochtadh cosanta anaithnid, is féidir nach mbeifear in ann aiseolas a 

thabhairt. 

12.0 Coinneáil taifead agus tuairisciú 
 

Ceanglaítear ar an Rialálaí Carthanas taifead a choinneáil ar gach tuairisc arna dtabhairt don 

Rialálaí Carthanas faoin Acht um Nochtadh Cosanta. Coinneofar an tuairisc ar feadh 

tréimhse nach faide ná mar is gá agus is comhréireach. 

I gcás tuairiscí anaithnide, ní mór don Rialálaí Carthanas taifead a dhéanamh ar an tuairisc 

anaithnid, de réir mar is cuí. Coinneofar taifead ar thuairisc anaithnid ar feadh tréimhse 

nach faide ná mar is gá agus is comhréireach. 

Tabhair faoi deara nach dtaifeadann an Rialálaí Carthanas glaonna. Dá bhrí sin, i gcás go 

dtabharfar tuairisc ó bhéal thar an teileafón, déanfaidh an Rialálaí Carthanas taifead ar an 

tuairisc sin. Tabharfaidh an Rialálaí Carthanas deis don Duine Tuairiscithe an taifead ar an 

tuairisc a sheiceáil, a cheartú agus a chomhaontú. Ní bheidh feidhm aige sin maidir le 

tuairiscí anaithnide ó bhéal.  

I gcás go n-iarrfaidh Duine Tuairiscithe cruinniú leis an Rialálaí Carthanas, cinnteoidh an 

Rialálaí Carthanas go gcoinneofar taifid chruinne ar an gcruinniú i bhfoirm mharthanach in-

aisghafa. Is féidir go dtaifeadfar an cruinniú nó coinneofar miontuairiscí ar an gcruinniú.  

Tabharfar deis don Duine Tuairiscithe na miontuairiscí ar an gcruinniú a sheiceáil, a fhíorú 

agus a chomhaontú sula síneoidh sé/sí iad.  

Coinneofar miontuairiscí agus nótaí ar chruinnithe le Duine Tuairiscithe ar feadh tréimhse 

nach faide ná mar is gá agus is comhréireach. 

Ceanglaítear leis an Acht um Nochtadh Cosanta ar gach comhlacht poiblí tuarascáil 

bhliantúil a fhoilsiú maidir le nochtadh cosanta. Coinneoidh an tAonad um Chomhlíonadh 

agus Forfheidhmiú an córas sin ar bun agus tiomsóidh sé tuarascáil bhliantúil ina leagfar 

amach cá mhéad nochtadh cosanta a fuarthas sa bhliain roimhe agus cén gníomh a rinneadh 

ina leith, má rinneadh aon ghníomh, agus déanfaidh sé socrú don tuarascáil bhliantúil sin a 

fhoilsiú. 
 

13.0 Cosaint Sonraí 
 

Próiseálfar sonraí pearsanta de réir na ndlíthe cosanta sonraí is infheidhme.  Tabhair faoi 

deara go gcuirtear le halt 16B den Acht um Nochtadh Cosanta srian le roinnt de na cearta 

agus na hoibleagáidí faoin Rialachán Ginearálta maidir le Cosaint Sonraí (“RGCS”) i leith 

sonraí iomchuí.5  Rud sonrach, cuirtear srian le hAirteagal 5, le hAirteagail 12-22 agus le 

hAirteagal 34 (a mhéid a bhaineann na forálacha sin leis na hoibleagáidí atá in Airteagail 12-

22) i leith sonraí iomchuí:- 

 

1) a mhéid is gá agus is comhréireach chun— 

a) cuspóirí tábhachtacha leas ginearálta an phobail a choimirciú, agus 

b) an t-ábhar sonraí nó cearta agus saoirsí daoine eile a chosaint, 

agus 

2) a mhéid agus a fhad is gá chun cosc a chur agus aghaidh a thabhairt ar iarrachtaí ar bhac 

a chur ar thuairisciú nó ar iarrachtaí ar bhac a chur ar bheart leantach, moill a chur le 

beart leantach nó beart leantach a chur ó mhaith, go háirithe imscrúduithe, nó ar 

iarrachtaí chun céannacht na ndaoine tuairiscithe a fháil amach. 

 

14.0 Athbhreithniú Beartais 

 

Déanfar athbhreithniú bliantúil ar an mbeartas seo agus ar na foirmeacha a ghabhann leis 

na nósanna imeachta atá léirithe sa doiciméad seo agus tabharfar cothrom le dáta iad de 

réir mar is gá.  
 

15.0 Séanadh Dlíthiúil 

Níl an doiciméad seo ina ráiteas críochnúil, agus níl sé deartha chun a bheith ina ráiteas 

críochnúil, ar an dlí. Ní thugtar aon chomhairle dlí ann ach oiread. Molann an Rialálaí 

Carthanas do dhaoine a gcomhairle dlí féin a fháil nuair is gá.  Ní ghlacann an Rialálaí 

Carthanas le freagracht ná dliteanas ar bith as aon earráidí, mhíchruinneas nó easnaimh sa 

doiciméad seo. 

 
 
 
 
 
 

                                                                 
5 Ciallaíonn sonraí iomchuí sonraí pearsanta, lena n-áirítear catagóirí speisialta sonraí pearsanta de réir bhrí Airteagal 
9 den Rialachán Ginearálta maidir le Cosaint Sonraí agus sonraí a bhaineann le ciontuithe agus cionta coiriúla de réir 
bhrí Airteagal 10 den Rialachán Ginearálta maidir le Cosaint Sonraí, a phróiseáiltear chun críocha an Achta seo, lena n-
áirítear tuairisc a fháil nó a tharchur nó déileáil le tuairisc nó beart leantach a dhéanamh i leith tuairisc den sórt sin; 

